
XORXE LUIS BORXES YARADICILIĞININ BƏDİİ-ESTETİK XÜSUSIYYƏTLƏRİ 

 
Xülasə 

 
 XX əsr Latın Amerikası ədəbiyyatının ən tanınmış nümayəndələrindən biri Xorxe Luis Borxes 

olmuşdur. X.L.Borxesin əsərləri mövzu etibarilə müxtəlif olsa da, onların hamısını birləşdirən 
xüsusiyyətlər vardır. Magik realizm cərəyanının ilk nümayəndələrindən hesab olunan Xorxe Luis 
Borxes yaradıcılığı boyunca lirik şeirlər, esselər və hekayələr qələmə almışdır. Qələmə aldığı ilk 
lirik şeirlərində ultraizm cərəyanının izləri müşahidə olunur. X.L.Borxes əsərlərində güzgü, yuxu, 
labirint, kitabxana kimi simvollardan istifadə etmişdir. Bu simvollardan istifadə edərək çoxqatlı 
dünya modeli yaratmışdır. Yaradıcılığında ingilis ədəbiyyatından təsirlənmələr müşahidə olunur. 
Bundan əlavə, qələmə aldığı hekayələrində doğulduğu Buenos-Ayresə, Palermoya da yer vermişdir. 
Avropa səyahətindən sonra Argentinaya olan sevgisi daha da artmışdır. O, ölkəsinə olan sevgisini 
və bağlılığını ifadə etmək üçün kitablar yazmışdır.  

Xorxe Luis Borxesin zəif görmə qabiliyyətinə malik olması onun yaradıcılığına maraq doğuran 
bir digər faktor idi. Maraqlısı odur ki, X.L.Borxesin görmə qabiliyyəti zaman keçdikcə zəifləsə də, 
sonrakı illərdə qələmə aldığı hekayələrində daha dolğun və fərqli dünya modeli yaratmağa 
müvəffəq olmuşdur. Dünyaya və həyata özünəməxsus baxışı olan X.L.Borxes təsəvvür etdiyi 
dünyanı olduğu kimi oxucularına çatdırmışdır. X.L.Borxesin əsərlərində təsvir edilən dünya 
postmodern dünya modeli ilə səsləşir. Məqalədə yazıçının bütün yaradıcılığı araşdırılmış və əldə 
olunan nəticələr qeyd olunmuşdur.  

 
Açar sözlər: postmodernizm, Xorxe Luis Borxes, magik realizm, dünya modeli, ultraizm. 
 
Postmodernizmin öncüllərindən olan, magik realizm axınını əsərlərində əks etdirən, 

özünəməxsus təhkiyəsi ilə seçilən Xorxe Luis Borxes təkcə Latın Amerikası ədəbiyyatının deyil, 
həm də dünya ədəbiyyatının görkəmli simalarından biridir. XX əsrdə yaşayıb yaratmağına 
baxmayaraq, güzgü, yuxu, labirint kimi elementlərdən böyük ustalıqla istifadə edərək qələmə aldığı 
hekayələri müasir dövrümüzdə də öz aktuallığını qoruyub saxlamaqdadır. XX əsrdə yaşanmış iki 
dünya müharibəsi, Borxesin siyasi baxışları onun öz dövründə kifayət qədər ucala bilməməsinə 
böyük təsir göstərmişdir. Yazıçı yaradıcılığa XX əsrin 20-30-cu illərində başlayan X.L.Borxes 
müxtəlif dövrlərdə müxtəlif ölkələrdə yaşasa da, yaradıcılığa daim davam etmişdir. Onu 
yaradıcılığa təhrik edən səbəblərdən biri atasının gerçəkləşməyən arzusunu həyata keçirmək – 
yazıçı olmaq idisə, bir digər səbəb də onun kiçik yaşlardan mütaliəyə olan sevgisi idi. Atasının 
kitabxanasından müxtəlif kitablar oxuyan Borxes mütaliəyə ingilis ədəbiyyatı ilə başladığı üçün, 
gələcəkdə əsərlərində də ingilis ədəbiyatının təsiri özünü göstərməkdədir.  

Avropa səyahətindən geri qayıtdıqdan sonra doğma Buenos-Ayresin onun üçün nə qədər 
əhəmiyyətli olduğunu bir daha anlayan Borxes, şəhərin Borxes üçün əhəmiyyətli olan bölgələrinin  
təsiri ilə 1921-1922-ci illərdə “Buenos-Ayres sevgisi” şeirlər kitabını qələmə almışdır. Kitab 1923-
cü ildə çap olunmuşdur. Kitabın onun üçün əhəmiyyətini izah edən Borxes deyirdi: “Üslubu sadə, 
yığcam ifadələrlə dolu olsa da, kitab mahiyyətcə romantik idi. Orada günəşin qürubu, düzəngahlar, 
naməlum guşələr vəsf olunurdu; şeirlər Berkli fəlsəfəsinə, ailə tarixçəsinə baş vururdu; şeirlərdə 
gəncliyin sevgi duyğuları xatırlanırdı. (...) İndi ona baxıb fikirləşirəm, deyəsən, hüdudlarımdan 
kənara çıxmamışam. Hiss eləyirəm ki bütün sonralar yazdıqlarım yalnız ilk dəfə orada 
toxunduqlarımı inkişaf etdirir; hiss eləyirəm ki, bütün həyatım boyu eyni bir kitabı yazmışam” (3, 
25). 



Filologiya məsələləri, № 8, 2019 

 320

1914-cü ildə ailəsi ilə birgə Avropaya səyahət edən Borxes, Cenevrədə təhsilidavam etdirmişdir. 
Bu ərəfədə ultraizm cərəyanının nümayəndələri ilə tanış olmuş, ultraizmin estetik prinsiplərinə 
yiyələnmişdir. Baxmayaraq ki, bir müddət sonra o, çox böyük maraqla izlədiyi, tanış olduğu 
ultraistlər qrupundan uzaqlaşır, ultraizmin estetik prinsiplərinə əsaslanaraq şeirlər yazmağa davam 
edirdi.  

Avropa səyahəti bitdikdən sonra ölkəsinə geri dönən Borxes ultraizmi Argentinada yaymağa 
başlamışdır. X.L.Borxes Argentina ultraizminin bədii-estetik xüsusiyyətlərini bu şəkildə 
ümumiləşdirmişdir: “Biz dəmiryollar, propellər, aeroplan, ventilyatorlarla maraqlanırdıq. Bununla 
yanaşı, manifestlərimizdə məcazın ağalığını, keçidlərdən, dekorativ sifətlərdən imtinanı daim 
müdafiə eləyirdik, mahiyyət poeziyası – yeni koloritdən, müasir vəziyyətdən azad “burada və 
indi”dən kənar şeirlər – yaratmaq istəyirdik” (3, 25). Borxesin fikrincə, ultraizmin təsiri ilə qələmə 
aldığı şeirlər arasında “Sadəlik” şeiri onun ultraist düşüncələrini ən çox özündə əks etdirən şeiridir: 

“Bağın alaqapısı özü açılacaq,  
oxunan səhifədə yuxuyozmalar kimi.  
Hər bir kəsə lap xırdalıqlarınacan tanış olan şeylərdə  
yenə nəzərlərini ləngitmək nəyə gərəkdir.  
Sən vərdişlərində və qəzəbində ustasan;  
bir də insan ünsiyyətinin toru kimi  
söylənməmiş gözəl fikirlər.  
Burada sözlər lazım deyil:  
ətrafında onların hamısına çoxdan məlumsan,  
sənin ziyanın da, kədərin də aydındır.  
Bu da bizim hüdudumuzdur: düzdür, göylərə də  
beləcə görünəcəyik – qaliblər və səcdəgahlar yox,  
sadəcə, mübahisəsiz olan gerçəkliyin bir hissəsi,  
daş və yarpaq sayıldığımıza görə” (3, 25). 
Ədəbiyyat sahəsində magik realizmi tədqiq edən, onu ayrıca bir cərəyan olaraq təqdim edən 

ispan əsilli ədəbi tənqidçi Angel Flores olmuşdur. A.Flores 1955-ci ildə çap etdirdiyi “İspan 
amerikan nəsrində magik reallıqlar” adlı yazısında magik realizmin köklərini və fərqləndirici 
xüsusiyyətlərini araşdırmışdır. Angel Flores Xorxe Luis Borxesin yaradıcılığını tədqiq etdiyi 
zaman, xüsusilə müəllifin “Ümumdünya rəzalət tarixi” əsərini araşdıran zaman qənaətə gəlmişdir 
ki, onun əsərlərində magik realizmdən istifadə olunub. A.Flores bildirirdi ki, ədəbiyyatda magik 
realizmin əsasını Xorxe Luis Borxes qoymuşdur (14). 

Xorxe Luis Borxesin hekayələrində tez-tez istifadə etdiyi əsas 4 simvol mövcuddur. Bu 
simvollar labirint, güzgü, kitabxana və yuxudur. X.L.Borxes bu simvollar vasitəsilə hekayələrində 
təsvir etdiyi dünyanı qurur, onun strukturu barədə oxucuya məlumat verir. X.L.Borxes 
müsahibələrindən birində güzgü və labirint simvolu barədə xatirəsini danışır, həmin simvoların 
onun üçün mahiyyətini açıqlayır: “Yaxşı yadımdadır, hansısa kitabda dünyanın yeddi möcüzəsinin 
qravürası var idi, onlardan biri də Krit labirinti idi. Quruluşu daha çox öküz döyüşü üçün arenanı 
xatırladırdı amma kiçik oyuqlar şəklində pəncərələri də vardı. O vaxt mən uşaq idim, fikirləşirdim 
ki, lupanə götürüb diqqətlə baxsam, Minotavrı görə bilərəm. Həm də labirint çaşqınlıöın aydın 
simvoludur. (...) Bu çaşqınlığı ifadə etmək üçün – o çaşqınlıq ki, bütün həyatım boyu məni müşayiət 
edir və buna görə mən bəzən heç öz hərəkətlərimin mənasını da anlamıram – mən labirint 
simvolunu seçdim, daha doğrusu, mənə labirint lazım oldu” (2, 28). Həmin müsahibədə güzgü 
simvolunun da mənasını izah edir: “Güzgülər – Hamburq üslubunda üç qapılı şkafla əlaqəlidir. (...) 
Mən yatağıma girirdim, şkafın güzgülərində özümün üç əksini görürdüm və güzgülərin hər birinin 
mənim əksimi özü bildiyi kimi göstərməsindən qorxurdum, birdən güzgülərin birində tamam başqa 
biri ilə qarşılaşaram?” (2, 28). Yuxu və güzgü simvolları real həyatla qeyb aləmi arasında sanki 
keçid rolunu oynayır.  

Yaradıcılığında tez-tez simvollardan istifadə edən X.L.Borxes “Öz dolanbacında həlak olan 
Əbülxaqan əl Buxari”, “İki şah və onların iki dolanbacı”, “Ayrılan cığırlar bağı”, “Labirint”, 
“Detektvin labirinti və Çesterton” kimi əsərlərində labirint elementindən, “Güzgülər”, “Güzgü və 

maska”, “Güzgüyə” adlı əsərlərində güzgü, “Kiminsə gələcək yuxusu”, “Edinburqda görülən yuxu”, 
“Yuxulardan biri”, “Yuxu”, “Alonso Kixanonun yuxusu” kimi əsərlərində yuxu simvolundan 
birbaşa şəkildə istifadə etmişdir. Bundan əlavə, o, simvolları açıq şəkildə təqdim etməkdən başqa, 
onları dolayı yolla ifadə etməyi, əsərin dərinliklərində gizlətməyi sevirdi. Hər bir postmodern yazıçı 
kimi, Borxes də əsərlərində oxucuları ilə oyun oynamağı sevirdi.  

X.L.Borxes hekayələrini təhlil edən zaman orada dini-kanonik mətnlərdən də təsirlənmələr 
müşahidə edilir. Yazıçının hekayələrini qələmə almaqda tək məqsədi düşündüyü, təsəvvür etdiyi 
dünya modelini əsərlərində canlandırmaqdır. Bu səbəbdən də, bir sıra ədəbiyyatlardan, eləcə də dini 
mətnlərdən təsirlənmələr nəticəsində təsvir etmək istədiyi dünya modelini hekayələtində qələmə 
alır. Buna misal olaraq “Əlif” hekayəsini göstərmək olar ki, yazıçı burada hekayə daxilində dünya 
modelinin təsvirini vermişdir: 

“Əlifin diametri iki-üç santimetr idi, amma onda kainatın bütün, həm də heç də kiçildilməmiş 
məkanı vardı. Hər bir predmet (məsələn, şüşə güzgü) predmetlərin sonsuz çoxluğuydu, çünki mən 
onu kainatın bütün nöqtələtindən görürdüm. (...) Əlifi görürdüm, bütün nöqtələrdən Əlifdə Yer 
kürəsini, Yer kürəsində də yeni Alefi görürdüm... sonra başım fırlandı, ağladım, çünki gözlərim bir 
kəs onu görməsə də, adamların adından istifadə etdikləri bu sirli, güman olunan şeyi – dərkolunmaz 
kainatı görürdüm” (1, 202).  

X.L.Borxesin yaradıcılığı ilə bağlı diqqət çəkən növbəti məqam onun əsərlərində uydurma 
hadisələr, insanlardan bəhs etməsidir. Onun hətta uydurma heyvanlar barədə kitabı da nəşr 
olunmuşdur.Kitab “Uydurma varlıqlar kitabı” (1974) adlanır. Burada o, həm mifologiyaya müraciət 
etmiş, həm də öz təxəyyülündə canlandırdığı varlıqları təsvir etmişdir. X.L.Borxes axeron, vasilisk, 
hippoqrif, qolem, təkbuynuz, kentavr, Lilit, simurq, sfinks, elflər və digər bir çox varlıqlar barədə 
kiçikhəcmli hekayələr yazmışdır.   

Yaradıcılığının ilk dövrlərində qələmə aldığı şeirlərində ultraist abu-hava hiss olunan Borxes 
sonrakı şeirlərində daha yetkin, daha dolğun şəkildə fikirlərini ifadə etməyə başladı. Lirik 
şeirlərində hiss və duyğularını poetik dillə ifadə edən Borxesin “Anlar” şeirinə diqqət yetirək:  

Əgər yenidən başlaya bilsəydim yaşamağa 
İkincisində daha çox səhv eləyərdim. 
Qüsursuz olmağa çalışmaz,  
belim üstə yatardım. 
Nəşəli olardım ilkində olmadığım qədər. 
Çox az şeyi ciddiyyətlə eləyərdim ( 2, 39) 
Həyatının son illərində qələmə aldığı bu şeirdə Borxes artıq həyatın faniliyini dərk edib. O 

anlayır ki, həyatda əhəmiyyətli görünən şeylər əslində əhəmiyyətsizdir. İnsanlar anlamadıqları 
səbəblərər görə öz həyatlarına və digərlərinin həyatlarına qadağalar qoyurlar. Əslində isə, insanlar 
anlamırlar ki, sonda onların həyatını mənalı edən onların yaşadığı anlardır. Məhdudiyyətlərlə, 
qadağalarla keçən anlar heç zaman xoş təəssürat bağışlamır. 

Bilinməyən yollar kəşf edər, günəşin 
ləzzətini duyar 
Uşaqlarla oynayardım bir şansım olsaydı əgər. 
Amma budur 85 yaşım var və bilirəm... 
Ölürəm... 
Bu misralarla şeiri sonlandıran Borxesin artıq həyatın mənasızlığını dərk edib. O anlayır ki, insan 

yalnız həyatda edə bildikləri ilə xoşbəxt ola bilər. Yəqin ki, elə buna görə də Borxes istər şəxsi 
həyatında, istərsə də yaradıcılığında yalnız bacardığı işlərlə məşğul olmuşdur.  

X.L.Borxesin yaradıcılığı özünəməxsus üslubu ilə fərqlənir. Yazıçı postmodern təhkiyə 
üslubunda magik realizm ənənələrini uğurla davam etdirə bilmişdir. Hekayələrində istifadə etdiyi 
simvollar çoxqatlı dünya modelini qurmağa kömək etmişdir. Yazıçının getdikcə daha daha 
zəifləyən görmə qabiliyyəti bəlkə də onun bu cür gözəl təsvirlər yaratmasına kömək edən 
amillərdən biri olmuşdur. 

I.Abbasli 

 
Artistic-aesthetic characteristics of the creativity of Jorge Luis Borges 

 
Summary 

 
One of the most well-known representatives of XX century Latin America literature was Jorge 

Luis Borges. Though the topics of his works are different, they all have characteristics that combine 
them. Being counted as one of the first representatives of magical realism, Jorge Luis Borges wrote 
poems, essays and stories throughout his creativity. Prints of ultraism are remarked in his first 
poems. J.L.Borges used symbols like mirror, dream, labyrinth, library in his works. Using this 
symbols he created multifold model of the world. Influences from English literature are observed in 
his creativity. Besides, he gave plave to his hometown Buenos-Aires, Palermo in his stories. His 
love towards Argentina increased after travel to Europe. To express his love and bound to his 
country, he wrote books. 

Another factor rousing interest to his creativity is Jorge Luis Borges having weak eyesight. It’s 
iteresting that though his eyesight fainted gradually. He succeeded to create more mature and 
different world model in the stories he wrote in later years.  Having peculiar view to the world and 
life, J.L.Borges delivered the world that he imagined alike to his readers. The world imagined in the 
works of J.L.Borges have the same tone with postmodern world. In the article all the creativity of 
writer was investigated and the results are mentioned.  

 
Key words: postmodernism, Jorge Luis Borges, magical realism, the model of the world, 

ultraism. 

И.Аббаслы 
 

Художественно-эстетические особенности творчества Хорхе Луис Борхеса 
 

Резюме 
 

Одним из известных представителей латиноамериканской литературы ХХ века является 
Хорхе Луис Борхес. Несмотря на то, что тематика произведений Х.Л.Борхеса различна, им 
присущи и общие черты. Являющийся одним из первых представителей магического 
реализма, Х.Л.Борхес на протяжении всего творческого пути написал лирические стихи, эссе 
и повести. В написанных же им первых лирических стихотворениях наблюдаются следы 
ультраизма. Х.Л.Борхес в своих произведениях использовал такие символы как зеркало, сон, 
лабиринт, библиотека. Использовав эти символы, он создал многослойную модель мира. 
Наблюдается влияние на его творчество английский литературы. Есть еще один фактор, 
повлиявший на творчество Борхеса, зрение которого было очень слабым. Кроме того, в 
написанных им повестях уделяется место и Буэнос-Айресу, и Палерме. После европейского 
турне его любовь к Аргентине еще более усилилась. Чтобы показать свою любовь и 
привязанность к Аргентине он написал книги. 

Интересен тот факт, что несмотря на все ухудшающееся зрение, в последующие годы в 
своих произведениях Борхесу удалось создать отличную от предыдущей и более 
насыщенную модель мира. Имея присущий только ему взгляд на мир и жизнь, Борхес в 
точности передает читателям тот мир, который он сам себе представляет. Мир, который 
нашел свое отражение в творчестве Борхеса, совпадает с постмодернистской моделью мира. 
В статье проанализировано все творчество Борхеса и полученные результаты были 
зафиксированы. 

